Sažetak 
            Iako je ovaj rad obuhvatio i teorijska razmatranja strategije korporativnog imidža te pregled specifičnosti građevinskog sektora BH privrede, njegov fokus ipak čine razmatranja trenutnog stanja i uticaja stvorenog imidža BH građevinskih preduzeća na njihovo poslovanje. Rad je ponudio i predviđanje daljeg razvoja PR prakse u ovim  preduzećima te njihovog odnosa prema korporativnom imidžu kao faktoru uspješnosti savremenog preduzeća.   

            U radu je potvrđena generalna hipoteza da je imidž građevinskog sektora BH privrede pa time i građevinskih preduzeća negativan i kao takav  ne doprinosi poboljšanju njihovog poslovanja u mjeri u kojoj je to moguće i poželjno. U funkciji provjere postavljene hipoteze, obavljena su istraživanja u grupaciji građevinskih menadžera (obuhvaćeno 150 menadžera iz nešto više od 5 % građevinskih preduzeća registrovanih u BiH) te u grupaciji investitora (obuhvaćeno 50  ispitanika  iz subjekata koja su u proteklom periodu investirali  značajna finansijska sredstva). Dalje je sprovedeno istraživanje internet prezentacije BH građevinskih preduzeća. Korištenjem analize sadržaja dokumenata, za potrebe rada izvršeno je i istraživanje četiri najtiražnija printana BH dnevna lista. Sva istraživanja su utemeljena na empirijskim metodama prikupljanja podataka: posmatranju, ispitivanju putem anketnih upitnika i analizi sadržaja dokumenata. Prikupljene činjenice i podaci su, uz korištenje kvantitativne i kvalitativne analize, komparativne i statističke metode, upotrijebljeni za deskripciju i eksplikaciju kao i za predviđanje budućih promjena. 

            Ciljevi rada su u potpunosti postignuti odnosno: određene su ciljne javnosti  i utvrđene mjere koje mogu uticati na stvaranje pozitivnog imidža BH građevinskih preduzeća; prikupljeni su podaci o brojnosti i učestalosti, oblicima, tehnikama i sadržajima  PR i drugih aktivnosti usmjerenih na izgradnju imidža; dat je doprinos ocjeni efikasnosti ovih aktivnosti. Dalje su utvrđeni osnovni elementi imidža građevinskih preduzeća u BiH i njihov uticaj na formiranje željenog imidža u relevantnim javnostima. Takođe je dat doprinos otkrivanju uzročno-posljedičnih veza između imidža i uspješnosti poslovanja, a otkriveni su i uzroci i posljedice neadekvatnog angažmana građevinskih preduzeća na razvoju vlastitog imidža. 

Korporativni imidž  je krucijalna PR i poslovno-strateška kategorija savremenog tržišnog poslovanja. Imidž nesumnjivo pomaže pozicioniranju na ciljnom segmentu tržišta, diferencijaciji preduzeća,  privlačenju investitora i time direktno doprinosi  poboljšanju rezultata poslovanja građevinskih preduzeća. U kontekstu globalizacije tržišta, imidž će sve očiglednije postajati   kategorija koja omogućava željeno pozicioniranje i na BH tržištu  i od koje će sve više ovisiti uspješnost poslovanja BH građevinskih kompanija.  Stoga je od suštinskog značaja za svako građevinsko preduzeće da strateški osmisli sve svoje aktivnosti koje mogu doprinijeti stvaranju pozitivne slike o njegovom poslovanju.  Ovaj rad je pokušao dati doprinos praksi i u tom segmentu. 
